
【金蘋果】郭亭妤原作 

𠊎當驚注射，你係毋係也同𠊎共樣呢？為著制這站時間搣射

人个惡霸——流感病毒，診所肚排淰淰等等愛注預防射个大人細

子。細人仔驚到嘰嘰滾、噭到目汁濫泔，看著恁樣个情景，分𠊎

愐起頭擺，該個驚注射个𠊎，還過乖乖注射了後就有个「金蘋

果」。 

屋下淨𠊎一個妹仔，阿爸講𠊎這個心肝妹屎係佢同註生娘求

來个；佢若係去外地出張，轉个時節定著會䟓䟓去雜貨店買兩罐

𠊎盡好啉个蘋果牛乳——「金蘋果」轉來分𠊎。毋過𠊎從細嘴毋

轂，歸個人像瘦猴仔樣仔，動啊著就破病愛分醫生看；阿婆毋盼

得，講：「你看哪！細人仔畜到瘦夾夾仔！又總係破病，這愛仰

仔撚正會作肉？」阿爸揇等𠊎个時節也講：「你看，若腳像鳥腳

樣仔，無細義分人拗一下就會斷忒哦！愛加食兜仔正會大，知

無﹖」 

一擺𠊎發燒，燒到歸身軟怠怠，在眠床揇等被骨，寒到激激

顫。阿爸對外背轉來看啊著，黏時同𠊎背等，舂等去醫院尋醫

生，醫生看吔講：「還係愛注一笐射較遽好！」聽著愛「注

射」，本旦還手軟腳犁个𠊎，跋起腳就愛走，連鞋跌忒也毋管

哩！阿爸遽遽逐來同𠊎揪等，揇轉去凳項坐；𠊎一斡頭，看著護

士阿姨擎等一支大大笐个注射笐仔在該抽藥水，阿姆哀唷！該𠊎

會死咧！跈等就在阿爸圓身項緊奮，毋過阿爸生來高長大漢，𠊎

就像分佛祖磡在五指山下个孫猴精，仰仔都走毋出厥个手巴掌。 

看著毋傪勢1哩，𠊎就開始另命大噭2，佢兜哪有可能恁仔就放

𠊎過﹖阿爸大力同𠊎揇核，過同吾兩隻腳夾緪，護士阿姨也當遽

手，一個摎吾褲頭揪較下兜仔、一個注射，黏時就完成佢兜个任

務吔！單淨留噭到濞流濞串个𠊎，伏在阿爸肩頭啐啊啐欸3。阿爸

細細聲溫柔个講：「毋好噭哩，恁樣已見笑哦！你當慶，為著獎

勵你，等下阿爸帶你去買你盡好个『金蘋果』分你哦！」 

在轉去个路項，阿爸用厥該又賁又燒暖个手同𠊎牽核核，吾

嘴項啉等張有阿爸淰淰愛个「金蘋果」，頭下注射个痛做下毋記

得哩。𠊎想，該當時个𠊎怕係全世界盡幸福个人哩！想起來，也

好得有「金蘋果」渡𠊎耐過該段驚注射个童年。 

 
1 毋傪勢：音 mˇ cam se；形勢不佳。 
2 另命大噭：音 nang miang tai gieu；使盡生命之力大哭。 
3 啐啊啐欸：音 sud a sud eˋ；抽泣著的聲音。 


